
Alþingi ályktar að skora á ríkisstjórnina að láta athuga möguleika á því að
setja upp sjálfvirkar símastöðvar á ísafirði, í Bolungavík og Hnífsdal. Enn fremur
að hraðað verði nauðsynlegum ráðstöfunum til að bæta símasamband þessara
byggðarlaga og Vestfjarða í heild við aðra landshluta.

Greinargerð.

Atvinnuhættir þeirra byggðarlaga, sem um ræðir, hafa breytzt mjög á undan-
förnum árum. Þau eru stöðugt að verða samfelldari atvinnuheild, og meiri sam-
vinna á milli þeirra um þá atvinnuvegi, sem nú eru aðalbjargræðisvegur íbúanna.
Öllum togarafiski, sem landað er til vinnslu á þessum stöðum, er landað að ísa-
firði, og nær öllum afurðum, sem úr fiskinum eru unnar, er skipað út til útflutn-
ings á ísafirði. Það verður því þeim mun hagalegra sem þessi viðskipti verða meiri,
að ekki skuli vera opið símasamband milli þessara byggða allan sólarhringinn.

Landssíminn hefur á undanförnum árum í vaxandi mæli tekið tæknina í þjón-
ustu sína, sett upp sjálfvirkar símastöðvar. fyrst í Reykjavík og Hafnarfirði og
síðar á Akureyri. Sjálfsagt kemur bráðlega að því, að slík stöð verði reist á ísafirði,
en áður en það verður gert, er sjálfsagt að athuga, hvort ekki sé heppilegt að setja
um leið slíkar stöðvar í Hnífsdal og Bolungavík, og jafnvel Súðavík, þá fengist
símasamband milli þessara staða allan sólarhringinn. Enn fremur er nauðsynlegt
að fá hið bráðasta fleiri fjölsímasambönd við aðra landshluta.

Fyrir nokkrum árum var símasambandið við Reykjavík orðið mjög bág-
borið, mátti heita vonlaust að ná sambandi nema með hraðsímtölum og jafnvel
stundum löng bið, þótt hraðsímtal væri. Fyrir tveimur árum var samböndunum
fjölgað, og var sambandið þá ágætt um skeið, en nú er aftur farið að sækja í hið
fyrra horf. Til þess að bæta úr nú hefur símastjórnin aukið starfsliðið á símastöð-
inni á ísafirði og bætt vinnu skilyrði þess. Bætir þetta vafalaust úr í svip, en eftir
fyrri reynslu má gera ráð fyrir, að notkun símans fari enn vaxandi, og þarf þá
frekari úrbætur, annaðhvort með fleiri fjölsímum eða á annan hátt.


